
Bhunaigh Colm Cille eaglais i nDoire.  Ní raibh 
i nDoire ag an am seo ach áit a raibh crainn 
darach ag fás ann.  Bhí clú air i bhfad agus 
i gcéin mar fhear cráifeach agus tháinig daoine as 
gach cearn den cheantar ar cuairt chuige ag dúil 
le réiteach a fháil ar fhadhbanna.

Tháinig beirt chréatúr an lá áirithe seo ag 
iarraidh cuidiú ar Cholm Cille. Cearrbhach ar an 
anás a bhí i nduine amháin acu agus fear bocht 
eile a raibh cuidiú go mór de dhíth air.  
Bhí airgead de dhíth go géar ar an bheirt.

Bhí Colm Cille fial riamh anall agus chinn sé ar 
airgead a thabhairt dóibh.  Thóg sé cúpla bonn 
amach as a sparán agus chuir sé isteach sa dá 
lámh a bhí sínte amach iad.

D’amharc an fear bocht go bhfeicfeadh sé cad é a 
tugadh dó.  Bhí a lámh ar crith.  Pingin!  
Ní rachaidh sin i bhfad.  Nárbh é an sprionlóir é?  
Arbh fhiú dó rud ar bith a thabhairt ar chor ar 
bith?

Tháinig loinnir ar shúile an chearrbhaigh nuair 
a chonaic sé an rud a cuireadh isteach ina lámh.  
Toistiún!  Ceithre phingin san iomlán!  “Ar dóigh!  
Go raibh maith agat, a uasail Colm Cille, a dhuine 
uasail, a shoilse ríoga, a mháistir.  Go raibh céad 
maith agat.  Nach orm atá an t-ádh?  Nach mór 
an tsuim airgid é? Nach galánta an fear é an 
tUasal Colm Cille?”

Bhí lucht leanúna Cholm Cille ar buile leis an rud 
a rinne a máistir.

“An bhfuil radharc na súl ceart go leor agat, a 
mháistir?  Tá tú i ndiaidh toistiún a thabhairt do 
chearrbhach drabhlásach, agus níor thug tú ach 
pingin don duine atá beo bocht.”

“Leanaigí an bheirt fhear go bhfeice sibh an rud a 
dhéanfaidh siad leis an airgead a thug mé dóibh.  
Tabharfaidh mé gealltanas daoibh gur fiú go mór 
an saibhreas a thug mé don chearrbhach.”

Chuaigh a lucht leanúna sa tóir ar an 
chearrbhach go dtí áras i nDoire a raibh an fógra 
seo air: “Bunaithe 541 AD.  Bia agus Deoch ar 
fáil istigh.  Fáilte roimh gach duine os cionn 18.  
Glanaigí bhur gcosa.”

Chonaic siad an cearrbhach ina shuí ag ceann de 
na táblaí istigh ag iarraidh ar gach duine a bhí 
faoi fhad éisteachta dó an dea-fhortún aige a 
cheiliúradh.

“...mar sin de, i ndiaidh dom a raibh agam 
a chailleadh ag an chleasaí sin i Má Bhile bhí 
géarghá agam le hairgead crua.  Chuala mé 
iomrá ar an fhear seo, an tUasal Colm Cille, atá 
chomh cráifeach sin go gcaithfidh sé a chuid 
airgid uilig a thabhairt ar shiúl, is cosúil.” 

“Chuaigh mé chuige, mar sin, agus d’iarr mé 
airgead air. Rinne mé sin, go díreach le mé féin 
a choinneáil ag dul ar feadh tamaill.  Agus, cad é 
do bharúil?  Chaith sé toistiún chugam.  Toistiún 
iomlán!  Sílim gur chóir dúinn sláinte an Uasail 
Choilm Cille a ól.”

“An tUasal Colm Cille!” arsa an scaifte go hard.

“Ar mhaith le duine ar bith deoch eile?”

Bhí gach duine sa tábhairne súgach anois.  Is minic 
a chuala a lucht leanúna Colm Cille ag cur síos ar 
chontúirt an alcóil mhallaithe.  Bhí a fhios acu go 
gcaithfeadh siad an cathú a sheachaint.  D’fhág siad 
an ceiliúradh go drogallach agus chuardaigh siad an 
fear bocht nár thug Colm Cille ach pingin dó.

Tháinig siad air ina luí marbh faoi ghrian an 
tráthnóna.  Níor éirigh leis lámhacán faoi scáth an 
chrainn fiú.

D’amharc an lucht leanúna ar chasóg stróicthe an 
fhir bhoicht.  

“Nach millteanach an dóigh é sin le bás a fháil?  
Gan bhia, gan chairde, gan éadaí cearta le 
caitheamh aige fiú.”

Thug siad faoi deara greamanna in áit amháin 
ina chasóg stróicthe agus thug siad faoi deara 
fosta go raibh rud éigin i bhfolach inti.

Stróic siad an chasóg agus cad é a bhí ann ach an 
phingin a thug Colm Cille dó.

“An bhfeiceann sibh,” arsa Colm Cille, “nuair a 
thug a lucht leanúna tuairisc ar ais dó, b’fhéidir 
go raibh mé rud beag trom air nuair a thug mé a 
laghad sin dó, ach bhí a fhios agam nach mbeadh 
an fear bocht i bhfad beo.  Bheadh airgead ar bith 
a thug mé do curtha amú mar nár roinn sé an 
beagán a bhí aige.  Bhí rath ar an airgead a thug 
mé don chearrbhach mar roinn sé an dea-fhortún 
aige le gach duine sa tábhairne.”

“Dála an scéil, an mothaím boladh alcóil ar bhur 
n-anáil?”

